
虞阪行

作者：元好問　金朝

本作品收錄於《元遺山集》

虞阪盤盤上青石，石上車蹤深一尺。

當時騏驥知奈何，千古英雄淚橫臆！

龍蟠於泥易所嘆，麟非其時聖為泣。

玄龜竟墮餘且網，老鳳常飢竹花實。

天生神物似有意，驗以乖逢知未必。

若論美好是不祥，正使不逢何足惜？

孫陽騏驥不並世，百萬億中時有一。

乃知此物非不逢，轅下一鳴人已識。

我行阪路多閱馬，敢謂群空如冀北。

孫陽已矣誰汝知？努力鹽車莫稱屈。

此金朝作品在全世界都属于公有领域，因为作者逝世已经超过100年，且作品于1931年1

月1日之前出版。

